
Յունաստանի խնդիրն ալ դիւրութեամբ կը վերջանար, եթէ անոր ալ 
ուզածը չափազանց չըլլար։ 

Սահման գծողներն ո՛ր քաղաքին մէջ որ յոյն տեսած են՝ 
Յունաստանի տուած են զայն… եթէ ասոնք Իզմիր երթալու պատիւն 
ունենային՝ այդ քաղաքն ալ Յունաստանի պիտի տային։ 

Մեր կառավարութիւնն որոշած է մինչեւ վերջին շունչն ընդդիմանալ 
ուզուած տեղերը Յունաստանի չտալու համար։ Արիւնով առնուած են 
անոնք, կ'ըսեն թուրք լրագիրներն, եւ արիւնով միայն կրնան տրուիլ. 
մինչդեռ յոյն լրագիրները կպնդեն, որ կարմիր մելանով տրուին անոնք։ 

** 

Կլատսթընի տկարութեանը վրայ կուրախանան տեղւոյս թուրք 
լրագիրները. եթէ հեռագիրն վաղը լուր տայ, թէ Կլատսթընի հիւան-
դութիւնը ծանրացաւ՝ մայրաքաղաքիս տաճիկ լրագիրները խնճոյք մը 
ընելու միտք ունին։ 

** 

Հայաստանի մէջ հարստահարութիւնները կշարունակուին։ Մեր 
կառավարութիւնն երեսը հոն դարձունելու ոչ ժամանակ ունի եւ ոչ կամք։ 
Իրաւունք ալ ունի այն մարդն, որուն փորը կճեղքեն բժիշկներն՝ սանտր 
չուզեր անշուշտ մօրուքը սանտրելու համար… Բայց մօրուքը խառնա-
շփոթ վիճակի մէջ է եղեր, որո՞ւ հոգ. երբ բռնկի՝ այն ատեն կարեւորութիւն 
կը տրուի… մօրուքին։ 

Սըռ Ռ. Լոսըն վեհանձնութեամբ յետս կը կոչէ այն խօսքն, որով 
թշնամանած էր մեր ազգը։ 

Մեծ ցաւ զգացած է եղեր բերնէն այդպիսի խօսք մը փախուցած 
ըլլալուն համար. մեր ազգը պատուաւոր ազգ մ'է եղեր եւ իւր մէջ, ուրիշ 
ազգերու հետ բաղդատմամբ, գէշերը սակաւաթիւ են եղեր։ 

Երբ կխոստովանի մէկն, թէ այս ինչ խօսքը բերնէս փախած է՝ 
պատասխանատուութենէ կ'ազատի. մարդս իւր կամքովն իւր բերնէն 
դուրս ելած խօսքերուն միայն պէտք է պատասխանատու նկատուիլ։ 

Բնութիւնն երբեմն այնպիսի խօսքեր կամ ձայներ հանել կու տայ 
մեզի, որոնք անշուշտ հաճութիւն չեն պատճառեր լսողներու, բայց որով-


